Íslensk ferðaþjónusta í sátt við náttúruna

í nútíð og framtíð
Erindi haldið á Umhverfisþingi 18. nóvember 2005

Rögnvaldur Guðmundsson, 

Rannsóknum og ráðgjöf ferðaþjónustunnar
     Erlendir ferðamenn til Íslands voru 362 þúsund árið 2004 (auk 40 þúsund með skemmtiferðaskipum)  en 4 þúsund árið 1950.  Ferðamönnum til Íslands á þessu tímabili hefur því fjölgað um 8% að jafnaði á ári hverju .  Allt bendir til áframhaldandi vaxtar ferðaþjónustunnar og að hún muni styrkja sig sem ein af meginstoðum íslensks efnahagslífs. 
     Umhverfisvitund í ferðaþjónustu hefur vaxið verulega á umliðnum árum. Mörg fyrirtæki og félagasamtök í ferðaþjónustu hafa markað sér umhverfisstefnu og umhverfisnefnd er starfrækt innan Samtaka Ferðaþjónustunnar. Þó er enn víða pottur brotinn og margt ógert til að tryggja sjálfbæra ferðaþjónustu í framtíðinni. Þar þurfa allir að leggjast á eitt: stjórnvöld, ferðaþjónustan, þeir sem sinna umhverfismálum og umhverfisvernd. en ekki síst íslenskur almenningur. 
     Náttúran er fjöregg íslenskrar ferðaþjónustu og þar er hálendi Íslands mjög ofarlega á blaði. Því er afar brýnt að skipulagsmál hálendisins komist í farsælan farveg og að hagsmunir ferðaþjónustunnar séu þar ekki fyrir borð bornir. Stofnun þjóðgarða og verndarsvæða á hálendinu og víðar um land á sér marga formælendur enda eru þjóðgarðar landsins  mikið sóttir. Þannig eru árlegar heimsóknir ferðamanna í þjóðgarðinn á Þingvöllum um 400 þúsund, um 140 þúsund að Skaftafelli og nálægt 100 þúsund  heimsóknir í þjóðgarðinn í Jökulsárgljúfrum og í Snæfellsjökulsþjóðgarð. Þá sýna kannanir mikið fylgi við stóran Vatnajökulsþjóðgarð. Gera má ráð fyrir Vatnsjökulsþjóðgarður, þar með talin svæði umhverfis jökulinn og norðan hans allt til strandar,  gæti varlega áætlað skilað nokkrum milljörðum króna í þjóðarbúið á ári hverju. Slíkur þjóðgarður yrði án efa ein helsta skrautfjöður í  markaðssetningu landsins í framtíðinni.
     En menning og náttúra  verða ekki sundur skildar. Ferðamenn koma gjarnan til Íslands vegna náttúrunnar en fara til baka með minninguna um fólk í náttúru. Efling

menningarferðaþjónustu stuðlar að betri dreifingu ferðamanna um landið og getur þar með dregið úr álagi á ýmsa viðkvæma staði ef rétt er á spilunum haldið.  Til dæmis má nefna að ströndin í íslenskri náttúru er verulega vannýtt og þar eru mörg tækifæri til nýsköpunar og uppbyggingar í ferðaþjónustu í sátt við umhverfið.  
